
Nafarroako Gobernuak 2007/2008ko Neguko Bidezaintza Plana abian jarri du; 360 pertsona eta 174 ibilgailu arituko dira plan horretan lanean 

Plana azaroaren 12tik apirilera bitartean egongo da indarrean, neguko meteorologiak Nafarroako errepide sarean eragin ditzakeen kalteei aurre egiteko eta kalte horiek arintzeko; guztira 3.886 kilometroko errepide sare baten eta 36 mendateren zaintza bideratuko da plan horren bidez  

Asteazkena, 2007ko azaroaren 7a. Guztira 360 lagun –teknikariak eta langileak kontuan hartuta–, eta 174 ibilgailu –elurra kentzeko 92 makina, 6 turbo fresa eta 76 ekipo osagarri– arituko dira Nafarroako errepideetako 2007-2008ko Neguko Bidezaintza Planaren barruan lanean; plan hori urtero jarri ohi du abian Herri Lan, Garraio eta Komunikazio Departamentuak, Lehendakaritza, Justizia eta Barne Departamentuarekin lankidetzan. 


Aurten, azaroaren 12an sartuko da indarrean, eta datorren urteko apirilaren amaierara arte iraungo du. Helburu nagusia neguko meteorologiak Nafarroako errepideetan sor ditzakeen kalteei aurre egitea eta kalte horiek arintzea da, ahal den neurrian. Aipatzekoa da Nafarroako errepide sareak 3.886 kilometroko hedadura duela, eta 36 mendate daudela sare horretan. 


Teknikariez eta ibilgailuez gainera, Departamentuak 42 silo eta 15 gatz biltegi ere baditu planaren helburuak betetzeko.  

Kanpainaren berrikuntzak

Aurreko Neguko Bidezaintza Planarekin alderatuta (2006/2007), nabarmentzekoa da aurtengoan baliabide material nahiz giza baliabide gehiago izango direla, urtarrilaren 1etik aurrera; izan ere, kontserbazio integraleko 5 kontratu berri egingo dira, Iruñean, Agoitzen, Tafallan, Lizarran eta Tuteran. Aurtengo kanpainan, 30 lagun gehiago arituko dira, zehazki; eta baliabide materialei dagokienez, berriz, elurra kentzeko 16 makina gehiago, 6 ekipo osagarri gehiago, 2 gatz biltegi gehiago eta 5 silo gehiago izango dira; baita 6 estazio meteorologiko mugikor ere. Estazio horietako informazioaren arabera, errepide sareko puntu jakin batzuetako diagnostikoa eta esku-hartzea hobetzeko aukera izango dugu.

Baliabide material eta giza baliabide gehiago edukita, lehentasunezko arreta eman ahal izango zaie Iruñerriko hiri barruko garraioaren ibilbideei eta Nafarroako eskola ibilbideei; betiere, baldin eta, elurtea oso handia izanik, helburu horretarako baliabideak errepide sare nagusian erabili beharrik ez badago. Era berean, Izaba-Frantzia errepideari arreta handiagoa emango zaio, Belagoako mendateari dagokionez, batez ere.

Betalde, elurra kentzeko makina gehiago edukitzeaz gainera, onura handia ekarriko dute makina horietan egindako berrikuntza teknologikoek; izan ere, GPS eta GSM sistemez hornitu dira makinak, eta, horrela, errepideko gatz dosiaren eta ibilgailuen eta xaflen kokaeraren gaineko informazioa eskuratu ahal izango da. 

Berrikuntza jakingarria da, orobat, 6 telebista kamera orientagarri jarri direla, errepide sareko gune estrategiko hauetan:

-Zizurko lotunean (A-15 eta A-12 errepideen elkargunean) 

-E-leclerc loturan (Cordobillan)

-Gipuzkoako mugan (A-15, Leitzarango Autobidean)

-Gipuzkoako mugan (A-1, Iparraldeko Autobidean)

-Altsasuko lotunean

-Arbizuko loturan (A-10, Sakanako Autobidean)

Kamera horien helburua hauxe da: neguan errepidea zer egoeratan dagoen jakitea, denbora errealean, eta, horrela, elurra kentzeko erabilgarri dauden baliabideak optimizatzea, gune bakoitzean bidezaintza ahalik eta egokiena izan dadin hartu beharreko erabakiak garaiz eta zuzen hartuz.

Koordinazioaren garrantzia



Aurreko kanpainetan bezala, koordinazio lanen ardura Departamentuko Errepideen Kontserbazioaren Kontrolerako Guneak hartuko du bere gain. Izan ere, gune horrek egun osoz kudeatzen ditu tunel nagusietako instalazioak eta errepide nagusietan ezarritako telebista kamerak, estazio meteorologikoak, informazio aldakorreko kartelak, SOS zutoinak, baita errepide sareko gorabeherak ere. Era berean, erarik bizkor eta eraginkorrenean esku hartzeko baliabideen mobilizazioa kontrolatzen du. 


Planari bereziki atxikitako giza baliabideez eta baliabide materialez gainera, Errepide Sarearen Kontserbazio Zerbitzuak SOS Navarra/Foruzaingoarekin eta Guardia Zibilaren Zirkulazio sailarekin bat eginik jardungo du, ekimen honen barruan.  Horretarako, ekaitza gertatzen denean, goian aipatutako erakundeek osatuta dauden eta “in situ” diharduten koordinazio organo batzuk lanean hasten dira, Iruñean nahiz arazoak dauden errepide nagusietan. 


Koordinazioak Iruñeko Udaleko Babes Zibila ere hartzen du kontuan, Nafarroako hiriburuko saihesbideetan eta ondoren aipatuko diren errepide nagusietarako sarbideetan zirkulazioa aritzeari begira: Iruñea-Huesca (A-21 / N-240), Iruñea-Gasteiz (N-240-A) eta Iruñeko Ingurubidea (PA-30).


Bestalde, badago Araban eta Gipuzkoan arlo honen gaineko ardura duten agintariekiko koordinazio protokolo bat ere, errepide komunetako arazoei aurre egiteko, batez ere A-1 Iparraldeko Autobideari eta A-15 Leitzarango Autobideari dagokienez; egora jakinetan lurralde mugakidean esku hartzeko aukera ere aurreikusten du protokolo horrek. Hala, Leitzarango Autobidean esaterako, Nafarroako lan taldeak Berastegiko loturaraino iritsiko dira; eta gipuzkoarrek, berriz, Leitzako loturaraino iritsi ahal izango dute. 


Azkenik, ekimen bateratuak abian jarriko dira Pirinio Atlantikoetako Kontseiluarekin (Frantzia), NA-1370 errepideari (Belagoa-Pierre Saint Martin) dagokionez, eta Bideko Autobideko (A-12) eta Nafarroako Autobideko (AP-15) enpresa emakidadunekin 

Aurreikuspenak 72 ordura


Neguko Bidezaintza Planaren zati garrantzitsu bat elurraren aurkako operatiboak osatzen du. Arlo honetako oinarrizko irizpidea prebentzio aldian lana egitea da, jelaren eta elurteen ondorioak ahal diren neurrian murrizteko. 


Horretarako, Meteorologiako Zerbitzu Nazionalak emandako 72 orduko aurreikuspen meteorologikoarekin lan egiten dugu. Aurreikuspen horren eta elur mailaren arabera, elurra kentzeko makina guztiak edo batzuk mugituko dira. Horrez gainera, hala behar izanez gero, errepidean gatzuna botako da, jelaren eraketa saihesteko, prebenitzeko eta atzeratzeko. Hartara, errepidea izozten ez bada, arriskua murrizteaz gainera, elur metaketaren ondorioak ere gutxiagotuko dira. 


Herri Lan, Garraio eta Komunikazio Departamentuaren Zaintza Zerbitzuak eskaintzen dituen bitartekoak indartzeko asmoz, elurra kentzeko ziriak eta xaflak banatu dira 109 udal erakundetan. Herri horietan arazoak izan dituzte bideetako elurra kentzeko, txikiak direlako eta sarbide zailak dituztelako. Horrela, herriek autonomia izango dute, errepideak, kaleak eta nekazaritza bideak garbitzeko. 


Plana aplikatzeko, aipatutako 6 estazio mugikorraz gain, lau estazio meteorologiko finko daude, bi autobietan (bat Azpirotzen eta besta Altsasun), eta beste bi Belateko eta Almandozko tuneletan. Estazio horiek denbora errealean ematen dute informazioa. Gainera, tenperaturari eta prezipitazioei buruzko informazioa ez ezik, errepideko galtzadaren tenperaturari buruzkoa ere ematen dute. Informazio hori garrantzitsua da, inondik ere, prebentzio neurriak hartzeko. 


Esan dugun bezala, Departamentuak 18.780 tona gatz gordetzeko 115 biltegi ditu, eta beste 43 silo 3.220 tona biltzeko.  

Erabiltzaileei eskainitako informazioa 


Talde operatiboen ekimenarekin batera, planaren bigarren ardatza erabiltzaileei eman beharreko informazioa da. Izan ere, haien lankidetza ezinbestekoa da, zirkulazioa segurua izan dadin. 


Horren harira, Departamentuak errepideen egoerari buruzko informazio eguneratua eskaintzen du etengabe, 900-400-100 doaneko telefono zenbakian eta www.navarra.es web orrian.


Horrez gainera, informazio aldakorreko kartelak ditu honako gune hauetan: Nafarroako AP-15 Autobidean (Noain, Zuasti eta Irurtzun), Iruñeko PA-30 Ingurubidea  (Ezkaba eta Olloki), Leitzarago A-15 Autobian ( Irurtzun eta Leitza), A-1 Iparraldeko Autobian (Olatzagutia), A-21 Pirinioetako Autobian, PA-31n (Cordovilla), Iruñetik Frantziara Behobiatik doan N-121-A errepidea (Belateko tunela eta Bera artean zazpi gune daude), eta Izaba-Frantzia errepidean (NA-1370). Kartel horiek errepideen egoerari buruzko informazioa emango dute; hartara, gidariak berak, bertan irakurritakoaren arabera, arazoak dauden guneak saihestu ahal izango ditu. 

Gomendioak


Jarritako bitartekoez gain, Departamentuaren ustez, gidariek oinarrizko gomendioen berri izan behar dute, kasuak ezagutzeko eta bakoitzean zer egin behar den jakiteko. 


Gomendio nagusiak honako hauek dira: 

- Ibilgailuan kateak, neguko jantziak eta linterna eramatea, eta gasolina andela beteta egotea. 


- Erregaia erdira iritsi aurretik andela berriro betetzea. Horrela, alde batetik, pisua lortuko dugu atzeko ardatzak hobeto heltzeko; eta bestetik, larrialdiren bat gertatuz gero, berogailuarentzako erreserba izango dugu. 


- Elurrak errepidea estali bezain laster, kateak gurpil eragileetan jartzea. Metro batzuk egin ondoren, kateak estutu, eta martxan jarriko gara berriro, 30 km/h abiadura gainditu gabe. 


- Aparkatzean ez dugu esku-frenoa erabiliko zero azpiko tenperaturatan; izan ere, jelaren eraginez, zapatak danborrean itsatsita gera daitezke. 


- Errepidean elurra baldin badago, trafiko astuna eskuineko errailetik joango da autobiatan eta autobideetan, ezkerreko erraila libre utziz, elurra kentzeko makinak, trafikoko polizia eta gainerako ibilbideak igaro daitezen.

